
   Мана пулах сире пуянлăх

Парать çӳл Турă пиллесе;

Çăкăр çиме тата паянлăх

Çут кун курма та тĕллесех.

Çусассăн çумăр, пулĕ пурлăх,

Хĕвел ăшшипелен ăнса.

Йăшăл шăтса пур акнă вăрлăх

Тухать пире савăнтарса.

Суйхи-сехмечĕсем çĕтеççĕ –

Вара пурсăмăр тарават.

Хаваслă туйăмсем çитеççĕ,

Кӳрсе тек çĕнĕ вăй-хăват.

Япшар пуриншĕн те ман кăмăл:

Савса çеç пурнăр пурнăçа –

Вырханĕ çук, чунра çăп-çăмăл –

Пиллетĕп савăк курнăçа.

Çурхи хĕвел чухне савнатăп,

Часах çулла пулать тесе.

Çуллахи кун вара пурнатăп,

Кĕрхипелен хĕпĕртесе.

Кĕрхи кунра хĕле кĕтетĕп,

Çиме çăкăр хатĕрлесе.

Хĕл сиввинче ĕмĕтленетĕп:

Çурхи кун çитĕ кĕрлесе.

Çурхи кунра эп савăнатăп,

Хĕрӳ ĕçсем тапраннипе –

Ырми-канми çапла пурнатăп,

Ĕçре вăй-халăм пуррипе.

  